KABANATA VIII: PAKIKIPAG-KAPWA AT MGA SAMAHANG SIBIKO





Ang pagpapalaganap ng magandang samahan sa lugar na ginagalawan ay isang gawaing hindi maiiwasan.  Noong 1965, kaming mag-asawa ay lumipat sa isang komunidad na hindi kalayuan sa aming pinagtratrabahuhan.  Noong una, parang napakalayo ng Damar Village dahil ang mga kalyeng daraanan ay lubak-lubak ngunit ngayon ay nasa anim na landas na ang lawak mula sa N. Domingo sa San Juan hanggang sa Araneta Avenue.  Tumatahak din ang tatlong daan ng Banawe, Biak na Bato at Santo Domingo. Mapalad kaming mag-asawa na kahit na salat ang aming sahod, kami ay nakabili ng hulugan na 525 metro kuwadradong lupain sa naturang subdibisyong ito.  Tumaas na ang halaga ng lupang ito ng limang daang ulit.  Mula sa isang pautang sa SSS, kami ay nakapagpatayo ng isang maaliwalas na tahanan. Pinagyaman namin itong aming munting paraiso.  Mga tatlong taon din kaming tumira sa aming aksesorya sa Don Quijote sa Sampaloc, Maynila. Sa Damar na pinanganak ang bunso naming si Mayos.  


Ang aming subdibisyon ngayon ay mayroon ng limang daang kabahayan. Sa Damar, si Cecilio ay nanungkulan bilang pangulo at opisyal ng Damar Village Association (DVA), ng may sampung taon, mula dekada 60 hanggang dekada 80. Una siyang nagsilbi bilang kalihim noong panguluhan nina Emilio Dionisio noong 1967 at Edmigio Nietes noong 1970.  Ang serbisyo niya sa asosasyon ay may patlang na anim na taon.  


Nahalala siya bilang pangulo noong 1978 hanggang 1985. Ang mga taong naging opisyales ng asosasyon ay sina Guillermo Gutierrez, Benjamin Sison, Liong Gan Sy, Edgardo Sanchez, Conrado del Rosario, Laura del Rosario, Renato Pineda, Didoy Belmonte, Ma. Lourdes Sanchez, Dy Kim Kim, Antonio Chiu, Philip Lee, Antonio Sy, Juan Tan, Pol Gonzalez, Nelson Tan at iba pa.


Noong unang panunungkulan ni Cecilio, maganda ang samahan ng mga opisyales.  Kakaunti pa lang ang mga bahay at ang mga taong naninirahan dito. Madali ang pagpapatakbo sa asosasyon. Ngunit dumami ang mga residente. Nagsimula sa isang dosenang bahay noong 1965, nadagdagan ng dalawang daan noong 1970 at naging 300 noong 1980.  Napalitan ang politikal na estraktura ng Damar noong lumaki ang populasyon.  


Noong una, ito’y bahagi lamang ng Barangay Pag-ibig Nayon at di-nagtagal, naging isang barangay o maliit na nayon ang Damar Village. Mula sa simula, ang namamahala ng mga pangagailangan ng subdibisyon ay ang DVA, tulad ng pangungulekta ng butaw ng kapisanan at pamamahala ng mga security guards, pagpapaganda ng paligid, pagtapon ng basura, paglilinis ng daan at iba pa.  


Noong nabuo ang Barangay, nagkaroon ng tunggalian sa mga hurisdiksyon ng mga gawain.  Ang bahagi ng buwis ng lupa ay ibinibigay sa barangay ngunit ang mga pangangailangan ng subdibisyon ay nanatili sa DVA. Hindi lang naman sa Damar nagkakaroon ng ganitong problema. May mga nababasa tayo sa mga pahayagan na tulad din nito.  Ang interes ng barangay at ng DVA ay dapat pagsamahin at hindi pag-awayan


Ang pagsisilbi sa DVA ay gratis et amore. Ang mga naririto ay handang magbigay ng kanilang panahon upang mapatakbo ito.  Isang serbisyo publiko na walang materyal na kapalit.  Ito ang nasasa-isip at puso ni Cecilio.  Ang mga koleksyon ng asosasyon ay pera ng mga residente at ang karapatan nito bilang asosasyon ay kinikilala ng Securities and Exchange Commission at dapat pangalagaan.


Nang dumami ang organisasyon sa Damar tulad ng Christian Family Movement, Tennis Club, Rotary Club, Catholic Charismatic group, Knights of Columbus at iba pa, nagkaroon ng iringan ang ilan sa mga ito.  Ang tunggalian ng Barangay at DVA ay isa na rito.  Naging masalimuot ang politika sa subdibisyon.  Nagkagrupo-grupo ang mga organisasyon. Dahil sa maraming mga Tsinoy (Filipino-Chinese) ang naging residente ng Damar, na karamihan sa kanila ay abala sa kanilang negosyo, tuwing magkakaroon ng halalan sa asosasyon ibinibigay nila sa grupo ni Cecilio ang proksi kaya’t matagal din siyang naging pangulo.  Kinuwestyon ng ilan ang legalidad ng proksi ngunit ito’y ipinagtibay ng SEC. Ang kahalagahan ng nasabing proksi ay kinakailangan sa pagkakaroon ng korum sa ano mang pagpupulong ng asosasyon.


Sa pamunuan ni Cecilio, marami ang naging pagbabago na nakatulong sa pagtaas ng halaga ng mga lupain sa Damar.  Ang kalinisan, katahimikan at seguridad ng mga residente ay naging basehan kung bakit marami ang nagkagustong manirahan dito.


Nalungkot kami sa mga nangyaring irigan at mga kontrobersiya na pinagmulan ng  iba’t ibang organisasyon sa aming maliit na subdibisyon.


Noong isa sa mga huling pasko ni Cecilio, nagkaroon ng salu-salo ang DVA at Barangay.  Isa siya sa nagbigay ng maikling talumpati.  Ito ang buod ng kanyang sinabi:


“May mga pagkakataon na tayo ay hindi nagkakasundo.  Ito ay dahil sa ang mga organisasyon tulad ng DVA, Barangay Damar, Catholic Charismatic group, Christian Family Movement, Tennis Club, Rotary Club at Knights of Columbus ay may iba’t ibang pinagkaka-abalahan.


Ang pagtutunggali ay isang bagay na minsan’y di-maiiwasan. Ito ay bahagi na ng ating likas na kahinaan. Tayo ay nagkasakitan ng loob sa ilang mga okasyon. Ngunit kung ating wawariin, tayong mga opisyales ay hinalal ng mga kasapi ng iba’t ibang organisasyon upang makapagsilbi sa mga residente ng ating subdibisyon.  Pareho lang ang ating mga pakay.  Ito ay upang mapabuti ang ating lugar at tuloy makapamuhay ng maaliwalas at matahimik.”  


Binanggit niya ang kahalagahan ng pagmamahalan sa isa’t isa tulad ng tunay na mga kristiyano.


“Tayo’y magsimula ng magkamayan at ipakita ang pagmamalasakit at pagmamahal sa bawa’t isa tulad ng sinabi ni San Pablo sa kanyang kalatas sa unang aklat ng Korinto:


‘Kung ako ay magsasalita tulad ng mga dila ng mga tao o angel ngunit walang pagmamahal, ako ay tulad sa isang maaligawgaw na tanso at mataginting na pompiyang, kahit ako ay may likas na talinong humula at makaintindi ng mga misteryo ng lahat ng karunungan; at kung ako ay may pananalig upang itinag ang bundok ngunit walang pagmamahal, ako ay walang halaga; at kung ako ay maghandog sa mga mahihirap at kung ipasunog ko ang aking katawan, ngunit walang pagmamahal, ako’y walang pakinabang.’ 


Ang pagmamahal ay may malawak na pagpapakasakit at tunay na mahabagin; ang pagmamahal ay di naiinggit; ang pagmamahal ay di nagyayabang at di makasarili; di madaling magalit at di nag-iisip ng masama; nagsasaya hindi sa pagkakalugmok ng iba, kundi nagsasaya sa katotohanan, nananalig sa lahat ng bagay; may pag-asa sa lahat ng bagay; binabata ang hirap sa lahat ng bagay.”


Ang prinsipyo ay dapat panatilihin kung ano ang tama, kahit na hindi makalulugod sa iba ay dapat gawin.  Hindi mo mapagbibigyan ang lahat ng tao sa lahat ng pagkakataon.  Ito ang mga sinunod ni Cecilio sa kanyang pakikitungo sa kanyang kapwa.  Sa mga taong may ibang pananaw, inaasahan na lang niya na sa darating na panahon, makikita rin ng mga sumasalungat na ang tunay na hangarin na mapabuti ang pamumuhay ng nakararami ang dapat masunod.  


Ito ang pahayag na ibinigay ni Lourdes Sanchez, naging kasama niya sa CFM at sa DVA:


“Sa mahaba-haba ring panahong pinagsamahan naming sa Christian Family Movement at sa Damar Village Association, Ipinamalas ni Cecilio ang ginintuan niyang pagkatao. Sa katapatan niya sa prinsipiyo at sa pinaniwalaan niyang tama at nararapat, sa pakikitungo niya sa kapwa lalo na sa itinuring niyang kaibigan at kasama, sa pagka-maginoo niya, sa sinseridad niya sa paglilingkod sa kumunidad at sa ikabubuti nito, sa pagka-maka-Diyos niya, si Cecilio ay mahirap pantayan.”





Bago siya pumanaw, nakipagkasundo siya sa lahat.  Ang tagubilin niya sa akin tungkol sa pakikitungo sa mga kaibigan at kapit-bahay ay ito:


“Layuan mo at iwasan ang mga gusot. Huwag kang maging bahagi ng mga walang katuturan na paninira lalo na ng tsismis na makadudulot lamang ng sigalot.  Dapat lagi kang maging instrumento ng kapayapaan.”





Paborito niya ang dasal ni San Francisco ng Assisi na nagsasabing:


“O Aking Panginoon, gawin mo akong instrumento ng Iyong kapayapaan.  


Kung may galit, magpunla nawa ako ng pagmamahal;  


Kung may pag-aalinlangan, pananalig; 


Kung may kawalang pag-asa, pagtitiwala; Kung may dilim, liwanag;


Kung may kalungkutan, kaligayahan;


Ipahintulot mo, O Banal na Maestro, na ako ay huwag laging maghahanap; 


Huwag laging naghihintay ng konsolasyon kundi magbigay ng konsolasyon sa kapwa;


Huwag laging nagnanasang maintindihan kundi umintindi sa kapwa;


Huwag laging naghahanap ng pagmamahal kundi magmahal sa kapwa.”





Bukod sa pagtuturo, si Cecilio ay labis na nasisiyahan kung siya ay nagbibigay ng panayam.  Naiimbitahan siya sa UP Law Center upang magsalita tungkol sa iba’t-ibang isyu.  Noong 1976, naging kasapi siya ng isang komite ng pagpigil ng krimen ng Departamento ng Tangulang Panlabas at ng Pangkalahatang komisyon ng Polisya na nagpanukala ng Probation Law. Noong naging batas ito, nagbigay siya ng panayam at seminar upang makapagsanay ang mga hukom at piskal sa katuparan ng Probation Law.  Maraming lugar ang pinuntahan ni Cecilo mula Aparri hanggang Jolo upang magbigay ng panayam tungkol sa Probation Law.


Isa pang komiteng teknikal ang itinatag ng Korte Suprema, mga Departamento ng Tangulan Panglabas at Pamahalaang Lokal, Edukasyon at Kultura, Integrated Bar of the Philippines at UP Law Center upang magpanukala ng Batas ng Katarungang Pambansa.  Ito ay naging P.D. 1508. Ang mga kasapi ng komite na kumakatawan sa mga nasabing bahagi ng pamahalaan ay sina Gandioso Sosmeña, Alfredo Tadiar, Locento Relova, Lorna de la Fuente, Samuel Soriano, Antonio Dumlao, Jose Illustre at Teresita de Castro.  Ang grupo ay laging nagbibigay ng panayam sa mga opisyales ng barangay kung saan sila ang magpapaptupad ng Batas ng Katarungang Pambarangay.





Kabanata VIII





Ayon sa Iyong Kalooban

